
Врз основа на член 48 од Законот за патните исправи на државјаните на Република 
Македонија, (�Службен весник на РМ�, бр. 67/92) министерот за внатрешни работи на 
Република Македонија донесува 

 
П Р А В И Л Н И К 

ЗА ОБРАСЦИТЕ НА ПАТНИТЕ ИСПРАВИ И ВИЗИ НА ДРЖАВЈАНИТЕ НА 
РЕПУБЛИКА МАКЕДОНИЈА, ЗА НАЧИНОТ НА ФОТОГРАФИРАЊЕ ЗА 

ПАТНИТЕ ИСПРАВИ И ЗА ВОДЕЊЕ НА ЕВИДЕНЦИЈА 
 

Член 1 
Со овој правилник се утврдуваат обрасците за пасош, заеднички пасош, патен лист, 

виза, барање за издавање патна исправа и за издавање на виза, за начинот на издавање на 
пасош и заеднички пасош, за начинот на фотографирање, како и начинот на водењето на 
евиденцијата за патните исправи и визи. 

 
Член 2 

Образецот за пасошот е со големина 8,8 х 12,5 см и содржи 32 нумерирани страници. 
Образецот за заеднички пасош е со големина 8,8 х 12,5 см и содржи 32 нумерирани 

страници. 
Образецот за патен лист е со големина 8,8 х 12,5 см и содржи 4 нумерирани страници. 

 
Член 3 

Образецот на визата е во вид на штембил со димензии 8 x 5 см и се втиснува во патната 
исправа. 

 
Член 4 

Образецот на барањето за издавање на патна исправа и за издавање на виза е со 
големина 10,5 х16 см и е изработен од картон. 

 
Член 5 

Патните исправи од член 2 став 1 и 2 на овој правилник се изработени од специјална 
хартија со вградени заштитни елементи. Кориците во овие исправи се пластифицирани и 
имаат темносина боја. 
Патниот лист е изработен од подебела хартија без корици. 

 
Член 6 

При приемот на барањето за издавање патна исправа и за издавање на виза службеното 
лице проверува дали барањето е уредно пополнето и дали се приложени две фотографии и 
другите пропишани прилози и документи. 

 
Член 7 

По утврдувањето на идентитетот, службеното лице врши проверка на државјанството 
на подносителот на барањето. 
Проверката се врши по службена должност или со приложување на Уверение за 

државјанство на Република Македонија. 
 

Член 8 
Кога ќе се утврди дека барањето ги содржи сите податоци и дека се приложени сите 

пропишани прилози, службеното лице на подносителот му издава потврда за прием на 
барањето. 

Службеното лице податоците наведени во барањето ќе ги провери во евиденциите за 
издадени патни исправи и визи, евиденцијата за забрани и евиденцијата за исчезнати и 
изгубени патни исправи. 

 
Член 9 

По извршените проверки, службеното лице го повикува подносителот на барањето за 
да го потпише образецот на пасошот на означеното место за своерачен потпис. 
Рубриката за своерачен потпис за деца до 7 години кои не знаат да пишуваат останува 

празна. 
 

Член 10 
При дополнително запишување на дете во пасошот на родителот односно старателот, 

носителот на пасошот покрај пасошот поднесува барање за издавање патна исправа со 
пропишаните прилози. 

 
Член 11 

На пасошот односно патниот лист се лепи фотографија на лицето на кое му се издава 
пасошот односно патниот лист со димензии 3,5 х 4,5 см од кои ликот на фотографијата 
треба да биде со димензии 2,5 х 3,5 см. 
Фотографијата може да биде во боја или црно-бела техника. 
Фотографијата треба верно да го прикажува ликот на носителот на патната исправа. 
Лицето треба да биде сликано во лице (анфас), без капа односно шамија. 

 
Член 12 

Фотографирањето се изведува според меѓународната медицинска номенклатура на 
франкфуртската Конвенција на антрополозите од 1884 година кога е утврдена т.н. 
�франкфуртска хоризонтала�. 
Франкфуртската хоризонтала претставува линија која се протега од горно-предниот 

свод на надворешниот ушен канал на најниската точка на очната коскена дупка. 
Лицето кое се фотографира се поставува во исправена стоечка или седечка положба на 

договорено растојание од објективот при што се споредуваат двете хоризонтали на лицето 
и на подот. За полесна манипулација устроена е лизгачка табла која виси на вертикален 
ѕид и на која е вцртана франкфуртската хоризонтала според која се центрира главата на 
лицето кое треба да се фотографира. Откога ќе се споредат линиите на лицето, подот и 
подвижната табла и ќе се исполнат другите стандарди, се извршува фотографирањето во 
анфас, а центрирањето се дотерува во профил. 

 
Член 13 

По залепувањето на фотографијата и ставањето на своерачниот потпис на лицето на кое 
му се издава пасошот, првата и втората страна на пасошот со специјална машина се 
покриваат со проѕирна материја. 
Издавањето на патната исправа и визи се заверува со печат на органот што го издал, кој 

се става од левата страна на потписот на службеното лице. 
 

Член 14 
На предната страна на корицата на пасошот, заедничкиот пасош и патниот лист 

натписот �Република Македонија�, �пасош�, �заеднички пасош� и �патен лист� се 
отпечатени на македонски и англиски јазик. 
Истите тие натписи на првата страна на пасошот и заедничкиот пасош се отпечатени и 

на француски и германски јазик. Сите останати податоци во пасошот (освен препораките 

и известувањата кои се само на македонски јазик) во заедничкиот пасош и во патниот лист 
се отпечатени на македонски, англиски и француски јазик. Податоците во образецот на 
визата се отпечатени на македонски, англиски и француски јазик. 

 
Член 15 

Запишувањето на податоците во обрасците на пасошот и заедничкиот пасош се врши со 
машина за пишување со специјална намена. 

 
Член 16 

Обрасците за пасош, заеднички пасош, патен лист, виза и барање за издавање на патна 
исправа и виза како и податоците кои се запишуваат во нив се отпечатени во прилозите од 
1 до 5 кон овој правилник и претставуваат негов составен дел. 

 
Член 17 

За патните исправи и за визите се води евиденција. Евиденцијата од став 1 на овој член 
ја води Министерството за внатрешни работи на Република Македонија.  

 
Член 18 

Евиденцијата на патните исправи и визите се состои од: 
1. регистар на барања за издавање на патни исправи и издавање на визи; 
2. регистар на одбиени барања за издавање на патни исправи и за издавање на визи; 
3. регистар на одземени патни исправи и поништени визи; 
4. регистар на исчезнати, изгубени и погрешни патни исправи; 
5. картотека на издадени патни исправи и визи; 
6. картотека на забрани. 

 
Член 19 

Регистарот на барања за издавање на патни исправи и за издавање на визи содржи 
рубрики во кои се запишува: реден број, датум на поднесување на барањето за издавање 
на патна исправа и виза или само виза, презиме и име на подносителот на барањето, 
живеалиште односно престојувалиште (адреса на подносителот на барањето), вид на 
патната исправа чие издавање се бара, вид на визата и називот на земјата од која се бара 
виза, датум на издавањето на патната исправа и виза или само виза, сериски број на 
патната исправа или број на визата и забелешка. 

 
Член 20 

Регистарот на одбиени барања за издавање на патни исправи и визи, содржи рубрики во 
кои се запишува: реден број, презиме и име на лицето чие што барање е одбиено, 
живеалиште односно престојувалиште (адреса на лицето чие што барање е одбиено) датум 
на поднесување на барањето, законски основ според кој барањето е одбиено, датум на 
поднесување на жалбата, исход од жалбата против решението за одбивање на барањето, 
датум на поднесување на тужба, исход од постапка по тужбата и забелешка. 

 
Член 21 

Регистарот на одземени патни исправи и поништени визи содржи рубрики во кои се 
запишува: реден број, презиме и име на лицето чија што патна исправа е одземена или 
визата поништена, живеалиште односно престојувалиште и адреса на станот на лицето 
чија што патна исправа е одземена или визата е поништена, законски основ според кој 
патната исправа е одземена или визата поништена, датум на поднесување на жалба, исход 
од жалбата против решението за одземената патна исправа односно за поништената виза, 

датум на поднесување на тужба, исход на постапката по тужбата за одземената патна 
исправа односно поништената виза и забелешка. 

 
Член 22 

Регистарот на исчезнати, изгубени и погрешни патни исправи содржи рубрики во кои 
се запишува: реден број, презиме и име на носителот на патната исправа, вид и број на 
патната исправа, датум и место на исчезнување или губење на патната исправа, датум и 
орган каде е пријавено исчезнувањето или губењето на патната исправа, датум и место на 
пронајдување на патната исправа, вид на грешката, датум на огласување на исчезнатата 
или изгубената патна исправа за неважечка, сериски број на издадената нова патна 
исправа и забелешка. 

 
Член 23 

Картотеката на издадени патни исправи и визи се состои од барања за издавање на 
патни исправи и на визи кои се редат по азбучен ред. 

 
Член 24 

Картотеката на забрани се води во вид на картотека. Во картонот се запишуваат 
следните податоци: презиме и име, единствен матичен број на граѓаните (ЕМБГ), датум на 
раѓање, место на раѓање, општина и држава, живеалиште односно престојувалиште, вид 
на забраната, орган што ја изрекол забраната и времетраење на забраната. 

 
Член 25 

Евиденцијата за патните исправи се води рачно и преку систем за автоматска обработка 
на податоци. 

 
Член 26 

Овој правилник влегува во сила осмиот ден од денот на објавувањето во �Службен 
весник на Република Македонија�. 

 
    Бр. 122-54/1                                                                                          Министер 

4 јануари 1993 година                                                                         за внатрешни работи, 
       Скопје                                                                                 д-р Љубомир Фрчкоски, с.р. 

